
ვერსია

"მარტო ვარ... არ ვიცი, ივანიშვილი ჩემზე რას ფიქრობს!" / დაასახელებს თუ არა "ოცნება" თეა წულუკიანს პრეზიდენტობის კანდიდატად _ იუსტიციის მინისტრის უცნობი X-ფაილი და ის, რაც არასოდეს უთქვამს (ვერსია)

ავტ. ვანო პავლიაშვილი

სტატიის ავტორი წერს, რომ არ არის გაორიცხული, მმართველმა გუნდმა პრეზიდენტობის კანდიდატად თეა წულუკიანი დაასახელოს. ჟურნალისტი იხსენებს რამდენიმე ინტერვიუს, რომელიც მან წულუკიანთან ჯერ კიდევ ხელისუფლებაში მოსვლამდე ჩაწერა.

2011 წლით დათარიღებულ ინტერვიუში წულუკიანი ამბობს, რომ მან უარი თქვა მიხეილ სააკაშვილის შეთავაზებაზე, გამხდარიყო იუსტიციის მინისტრის მოადგილე. მისივე თქმით, მაშინ ფიქრობდა, რომ სააკაშვილს ქვეყნისთვის სარგებლის მოტანა არ შეეძლო და სურდა, ის ხელისუფლებას ჩამოშორებოდა. 
2015 წელს ჩაწერილ ინტერვიუში კი ის "თავისუფალ დემოკრატებთან" ურთიერთობას და თანამშრომლობის დასასრულს იხსენებს. მისი თქმით, პრტიაში ხანდახან მის აზრს არ ჰყავდა გამზიარებელი და თავს მარტო გრძნობდა. წულუკიანი ბიძინა ივანიშვილის შეთავაზებაზეც ყვება, იუსტიციის მინისტრად დანიშვნის შესახებ. მისი თქმით, არ იცის, ახლა რას ფიქრობს მასზე ყოფილი პრემიერი, თუმცა, მაშინ მან ნდობა გამოუცხადა და ეს არ ყოფილა პარტიული შეთავაზება. 

რაც შეეხება წულუკიანის წარდგენას საპრეზიდენტო კანდიდატად, სტატიაში ნათქვამია, რომ არსებობს ორი ვერსია: ერთნი ფიქრობენ, რომ ამ თემის წამოწევით "ნაციონალური მოძრაობა" უმრავლესობაში უთანხმოების ჩამოგდებას ცდილობს, მეორე ვერსიით კი, წულუკიანი „ოცნების“ ერთ-ერთი ყველაზე წარმატებული მინისტრია, რომლის საპრეზიდენტო კანდიდატობაც მმართველ გუნდს არჩევნების მოგების აბსოლუტურ თუ არა, დიდ შანსს მისცემს. 

"არ გამოვრიცხავ, ტატუნაშვილის მკვლელობა დიდი პროვოკაციის ნაწილი იყოს!" / რატომ ითხოვს სოსო ვახტანგიშვილი საქართველოს არაკონტროლირებად ტერიტორიებზე ვიდეოკამერების დამონტაჟებას (ვერსია)

ავტ. თათია გოჩაძე

ინტერვიუ სოსო ვახტანგიშვილთან.

"შენების მოძრაობის" წევრი, გორის ყოფილი მაჟორიტარი დეპუტატი სოსო ვახტანგაშვილი აცხადებს, რომ ინიციატივა, რომელსაც იგი წლებია აჟღერებს, შსს-მ ამჯერად გაითვალისწინა და შესაძლოა, კონფლიქტის ზონებში საქართველოს არაკონტროლირებად ტერიტორიებზე ვიდეოკამარები დამონტაჟდეს.
მისი შეფასებით,  ახლა ჩიხური სიტუაციაა. ოსები და რუსები გამოუვალ მდგომარეობაში არიან არჩილ ტატუნაშვილთან დაკავშირებით, არ იციან, რა გააკეთონ. მისი თქმით, საქართველოს ხელისუფლებაც ჩიხშია, ვინაიდან არანაირი ქმედების განხორციელების საშუალება არ აქვთ. მდგომარეობიდან გამოსვლისთვის კი ყველა მხარემ გარკვეული პასუხისმგებლობა უნდა აიღოს. ვახტანგიშვილის განმარტებით, თუ დადასტურდება, რომ არჩილ ტატუნაშვილი ნაწამებია და სადისტურადაა მოკლული, ამას უნდა მოჰყვეს შესაბამისი რეაქცია და დაისაჯონ დამნაშავეები. 
რესპონდენტი ეჭვობს, ტატუნაშვილის მკვლელობა დადგმული და იმ დიდი პროვოკაციის ნაწილი იყოს, რასაც ახალგორში ქართველებისა და ოსების მასშტაბური დაპირისპირების წარმოჩენა ჰქვია.

ვახტანგიშვილი მიიჩნევს, რომ ქართულმა მხარემ უნდა დააყენოს რამდენიმე საკითხი საერთაშორისო ასპარეზზე. უნდა აღდგეს ეუთოს ან ევროკავშირის მონიტორინგი ცხინვალის მთელ ტერიტორიაზე და ასევე, უნდა დადგეს აბაშიძე-კარასინის ფორმატის გადახედვის საკითხიც, რადგან მას არავითარი სარგებელი არ მოაქვს.

ალავერდის განვითარების ფონდის პროექტი, რომელიც მსოფლიო ბანკმა დააფინანსა _ ვინ დაფარავს სესხს?! (ვერსია)

ავტ. მაია მიშელაძე

სტატიის თანახმად, საქართველოს მთავრობის დადგენილებით, ქონების მართვის სააგენტომ ალავერდის ეპარქიაში არსებული ტურისტული ობიექტები საპატრიარქოს გადასცა.  ეს ობიექტები მსოფლიო ბანკის კრედიტით 2015-2016 წლებში აშენდა და მთლიანობაში 7 500 000 ლარი დაიხარჯა. მსოფლიო ბანკის სესხით აშენებული ობიექტები კი პრემიერ-მინისტრის დადგენილებით, 49-წლიანი ვადით საპატრიარქოს, საპატრიარქოსგან კი ალავერდის განვითარების ფონდ "ტალავარს" გადაეცა. 
კითხვაზე, რის საფუძველზე მოითხოვა საპატრიარქომ ეს ობიექტები, "ვერსიას" ქონების მართვის სააგენტოში განუმარტეს, რომ საპატრიარქომ მათი ეკლესია-მონასტრების მიმდებარედ განთავსება დაასახელა.
ალავერდის განვითარების ფონდ "ტალავარის" დამფუძნებელი მალხაზ ბეგიაშვილი კითხვაზე, ვინ გაისტუმრებს სესხს, პასუხობს: "პრობლემა ის კი არ არის, ვინ გაისტუმრებს ამ კრედიტს, არამედ ის რომ ასეთი ობიექტები აქამდე არ არსებობდა! სახელმწიფოს სესხის გასტუმრების დარეგულირებაც შეუძლია, მაგრამ მთავარი ისაა, რომ ეს პროექტი ტურისტულ ნაკადებს გაზრდის, რასაც მატერიალური სიკეთეც მოჰყვება. საბოლოოდ, ეს ობიექტები იმ დანახარჯსაც გაამართლებენ, რაც მსოფლიო ბანკმა კრედიტის სახით გამოყო და იმაზე მეტ სიკეთეს მოუტანენ ამ ქვეყანას, ვიდრე მათ   მშენებლობაზე დაიხარჯა."

არასამთავრობო ორგანიზაცია "საერთაშორისო გამჭვირვალობასაქართველოს" მკვლევარი, ლევან ნატროშვილი მიიჩნევს, რომ ამ ტიპის ობიექტების საპატრიარქოს მართვაში გადაცემა გაუმართლებელია. მისი განმარტებით,  გაცილებით მომგებიანი იქნებოდა, თუ ტურისტულ ობიექტებს სახელმწიფო საკუთრებაში დაიტოვებდა, ან კერძო ბიზნესს გადასცემდა მართვაში. მისი თქმით, ასეთ შემთხვევაში, სახელმწიფო ბიუჯეტში გაცილებით მეტი თანხა შევიდოდა.

როგორ დაეხმარება სახელმწიფო მრავალშვილიან ოჯახებს (ვერსია)

ავტ. თათია გოჩაძე

იტერვიუ დიმიტრი ხუნდაძესთან. 

სტატიის თანახმად, პარლამენტის ჯანდაცვისა და სოციალურ საკითხთა კომიტეტმა მრავალშვილიანი ოჯახის სტატუსის შესახებ საკანონმდებლო ინიციატივა განიხილა. კანონპროექტის მიხედვით, აღდგება "მრავალშვილიანის სტატუსი", რომელიც 2006 წელს გაუქმდა და ის მიენიჭება ოჯახს, რომელსაც 4 ან მეტი შვილი ჰყავს.
ჯანდაცვისა და სოციალურ საკითხთა კომიტეტის თავმჯდომარის მოადგილე, საკანონმდებლო ინიციატივის ავტორი დიმიტრი ხუნდაძე გამოცემასთან საკანონმდებლო ცვლილების შინაარსზე და მის დადებით მხარეებზე საუბრობს
ადვოკატ მიხეილ რამიშვილს საეკლესიო სასჯელი ელოდება?! (ვერსია)

ავტ. თათია გოჩაძე

სტატიის თანახმად, დეკანოზ გიორგი მამალაძის ადვოკატი მიხეილ რამიშვილი რამდენიმე თვეა, მეუფე იაკობ იაკობაშვილის მიერ მის მიმართ გაჟღერებული ბრალდების შესახებ საეკლესიო და საერო სასამართლოების გამართვას უშედეგოდ ითხოვს. როგორც  რამიშვილი განმარტავს, საქალაქო სასამართლოზე საპატრიარქოსგან ერთგვარი ზეწოლა ხორციელდება, რადგან 5 თვეა, მისი საჩივრის განხილვა მეუფე იაკობის წინააღმდეგ ჯერაც არ დაწყებულა.
საპატრიარქოს იურისტი ედიშერ ქარჩავას განმარტებით,  სისხლის სამართლის საპროცესო კოდექსში გაწერილია, რომ ერთსა და იმავე საკითხზე ორი სასამართლოს გამართვა არ შეიძლება, მიხეილ რამიშვილს კი, შესაძლოა, უსაფუძვლო ბრალდებებისთვის საეკლესიო სასჯელი, უზიარებლობა დაეკისროს.
"ვერსიის" სკანდალური ვერსია! / ვინ არის "ბაბუა" და რა კავშირი აქვს ხორავას ქუჩის ტრაგედიასთან ბორის კაკუბავას?  (ვერსია)

ავტ. თათია გოჩაძე

სტატიაში საუბარია ხორავას ქუჩაზე მომხდარ შემთხვევაზე, როცა არასრულწლოვნების ჩხუბს ორი მოზარდის სიცოცხლე ემსხვერპლა. სტატიის ავტორი იხსენებს ორი კვირის წინ, "სამართალდამცველთა დაცვის ლიგის" დამფუძნებლის, ზვიად კუპრავას მიერ გავრცელებულ ინფორმაციას, რომ მომხდარი დანაშაულის ერთ-ერთი ფიგურანტის ბაბუა მოწმეთა მოსყიდვას ცდილობდა. 

"ვერსიამ" გაარკვია, რომ თუ ეს პიროვნება, პოსტსაბჭოთა პერიოდის საქართველოში კარგად ცნობილი ადამიანი, ბორის კაკუბავაა. ჟურნალისტი დასძენს, რომ თუკი ხორავას ქუჩის ტრაგედიაში ახლახანს გამოჩენილი ფიგურანტი ნამდვილად ბორის კაკუბავაა, გამოძიებას არ უნდა გაუჭირდეს 12 წლის მანძილზე პარლამენტის წევრის, საზოგადოებისთვისა და სამართალდამცავი ორგანოებისთვის კარგად ცნობილი პიროვნების იდენტიფიცირება.
რეზონანსი

ევროპაში "ჩასაბარებლად" წასვლა აზრს კარგავს, ამის ყველა მსურველს დეპორტაცია ემუქრება (რეზონანსი) 
ავტ.: ეკატერინე ბასილაია

გამოცემის ცნობით, ევროპაში "ჩასაბარებლად" წასვლა აზრს კარგავს. გერმანია, ისევე როგორც დასავლეთი და ჩრდილოეთი ევროპის სხვა მდიდარი ქვეყნები, რომლებიც საქართველოდან "გაქცევის" მსურველთა მთავარი სამიზნე იყო, თითქმის ყველა მათგანს თავშესაფრის მოთხოვნაზე უარს ეტყვის, რის გამოც მათ უკან დაბრუნება მოუწევთ ან გამოადეპორტებენ. ამასთანავე, მათ შენგენის ზონაში რამდენიმე წლით შესვლა საერთოდ აეკრძალებათ, - ახალ, გამკაცრებულ ზომაზე განცხადებას თბილისში სამუშაო ვიზიტით ჩამოსული გერმანიის შს სამინისტროს წარმომადგენელი აკეთებს. ხოლო საფრანგეთის ელჩი თბილისს სთხოვს, რომ განსაკუთრებით მკაცრად გაკონტროლდეს ქუთაისის აეროპორტი, საიდანაც ძალიან ხშირია უვიზო მიმოსვლის წესების დამრღვევი და კრიმინალი ქართველების გამგზავრება ევროპაში.

იუსტიციის მინისტრი თეა წულუკიანი ასეთ მიდგომას მიესალმება. ამბობს, რომ ევროპის ქვეყნებმა ჩვენს მოქალაქეებს თავშესაფარზე უარი უნდა უთხრან, რადგან ამის საფუძველი არ არსებობს. აცხადებს, რომ იმისთვის, რათა მომავალში საფრთხის ქვეშ არ დადგეს ვიზალიბერალიზაცია, გარკვეული ზომების მიღება უკვე დაწყებულია. მათ შორის ერთ-ერთია გვარის შეცვლის პროცედურების გამკაცრებაც.

ფონდ "ღია საზოგადოება - საქართველოს" ევროინტეგრაციის პროგრამის მენეჯერ ვანო ჩხიკვაძის თქმით, მთავარი პრობლემა თავშესაფრის მაძიებელთა რიცხვის ზრდაა და ეს რომ შემცირდეს, იმავე გერმანიამ ორი რამ უნდა გააკეთოს: ერთი - საქართველო უსაფრთხო ქვეყნად აღიაროს და მეორე - თავშესაფრის მოთხოვნის აპლიკაცია განიხილოს რაც შეიძლება სწრაფად.

„აპლიკაციის განხილვის ვადა მაქსიმალურად შემცირდეს, რადგან თავშესაფრის მოთხოვნის მიმზიდველობა ისაა, რომ ეს ადამიანები სოციალურ სარგებელს იღებენ და მათ ხელს აძლევთ აპლიკაციის განხილვის გაჭიანურების პროცესი",  - განმარტავს ჩხიკვაძე  და დასძენს, რომ რაკი გერმანია ასე აქტიურად საუბრობს ამ საკითხზე, ისინი ნამდვილად გულისხმობენ შეჩერების მექანიზმის ამოქმედებას და მაინცდამაინც მშვიდად არ უნდა ვიყოთ.

კვესელავა: "თუ ისევ დანიშნული პრეზიდენტი გვეყოლება, ვაი, იმ საქართველოს!" (რეზონანსი) 
ავტ.: ეკატერინე ბასილაია

ინტერვიუ იგორ კვესელავასთან 

იგორ კვესელავა მოახლოებულ საპრეზიდენტო არჩევნებზე საუბრობს და აცხადებს, რომ პრეზიდენტი უნდა გახდეს ის ადამიანი, რომელიც  არჩეული იქნება და არა დანიშნული. – „საზოგადოებამ ღირსეული პრეზიდენტი უნდა აირჩიოს, ისეთი, ვინც პრეზიდენტის ინსტიტუტს დაიცავს. თუ ისევ დანიშნული პრეზიდენტი გვეყოლება, ვაი, იმ საქართველოს! საპარლამენტო რესპუბლიკაში პრეზიდენტის ინსტიტუტი ისედაც მინიმუმამდეა დაყვანილი და ასეთი დანიშვნა უბედურებას მოიტანს“ , - აცხადებს კვესელავა. 

რესპონდენტი სალომე ზურაბიშვილის ან თეა წულუკიანის საპრეზიდენტო კანდიდატად დასახელებას გაუმართლებლად მიიჩნევს. ამბობს, რომ თეა წულუკიანი პრეზიდენტად ვერ წარმოუდგენია, სალომე ზურაბიშვილი კი ამ პოსტისთვის შეუფერებელია, რადგან პოლიტიკური მოღვაწეობის დიდი დრო საქართველოს გარეთ აქვს გატარებული. 

კვესელავა ოპოზიციის საარჩევნო შანსებსაც განიხილავს და ფიქრობს, რომ პოლიტიკური პარტიების ერთიან კადიდატზე შეჯერება შეუძლებელია, რადგან მოლაპარაკებებისას თავს ქართული ხასიათი და ამბიციები იჩენს. 

სოსო ცინცაძე: "საჭიროა, ახალი ბიძინა ივანიშვილი გამოჩნდეს, ვინც გააერთიანებს ყველას" (რეზონანსი) 

ავტ.: ნინო ქეთელაური

ინტერვიუ სოსო ცინცაძესთან 

სოსო ცინცაძე ბოლო დროის აქტუალურ საკითხებზე საუბრობს. ამბობს, რომ ევროპაში, კერძოდ, გერმანიაში თავშესაფრის მაძიებელთა რიცხვის ზრდა მოსალოდნელი იყო და საქართველოს ხელისუფლება ამ პრობლემას მხოლოდ პროპაგანდითა და საინფორმაციო კამპანიით ვერ დაუპირისპირდება. მისი თქმით, აუცილებელია ქვეყანაში სამუშაო ადგილების შექმნა და მოსახლეობის სოციალური პრობლემების მოგვარება, სხვა შემთხვევაში, საქართველოს მოქალაქეები უცხოეთში ლუკმა-პურის საშოვნელად წასვლას კვლავ ეცდებიან. 

ცინცაძე არჩილ ტატუნაშვილის საქმესაც განიხილავს და ფიქრობს, რომ ქართველი სამხედრო მოკლულია, თუმცა, ამის დამტკიცება საკმაოდ რთულია და ეს რუსეთმა კარგად იცის - „რუსეთი ამით კიდევ ერთ ღია გაკვეთილს გვიტარებს და გვეუბნება: ხომ შეყარეთ მთელი დასავლეთი, აშშ-ის სახელმწიფო დეპარტამენტიდან დაწყებული ევროპის საბჭოს რეზოლუციით დამთვრებული, მაგრამ ამან გიშველათ? თქვენი მხსნელი და მაშველი არავინ არ არისო“, - აცხადებს სოსო ცინცაძე. 

რესპონდენტი მოახლოებულ საპრეზიდენტო არჩევნებზეც ამახვილებს ყურადღებას. მისი აზრით, თეა წულუკიანის საპრეზიდენტო კანდიდატადად დასახელება რეალურია, სალომე ზურაბიშვილის სახელი კი ტყუილად გაჟღერდა. – „რაც შეეხება სალომე ზურაბიშვილს, მას პირადად ბიძინა ივანიშვილმა აჩუქა პარლამენტის წევრობა, რომ სიბერეში დიდი პენსია ჰქონდეს. თორემ, მას არც პოლიტიკოსის დიდი ავტორიტეტი გააჩნია და არც ხელისუფლების კარგი რუპორია“. 

ცინცაძე ამბობს, რომ დღეს ხელისუფლების შეცვლა ძალიან რთულია და ოპოზიციას ამ ეტაპზე ცვლილებების რესურსი არ გააჩნია. 

„ჯერჯერობით არც პოლიტიკური პარტია ჩანს ოპოზიციაში, რომელიც სათავეში ჩადგებოდა და მის ირგვლივ ხალხი გაერთიანდებოდა და არც ისეთი პოლიტიკოსი, როგორიც თავის დროზე ბიძინა ივანიშვილი იყო. ამიტომ, სანამ გამოჩნდება პოლიტიკური ძალა, ასეთი მდგომარეობა იქნება. კანონები უკვე ისეა შედგილი, არჩევნებით "ოცნების" დამარცხება ურთულესი პრობლემა გახდა. ამისთვის საჭიროა, ახალი ბიძინა ივანიშვილი გამოჩნდეს, რომელიც გააერთიანებს ყველას. ასე მმართველი პარტიის ხელისუფლებაში დარჩენა უკვე შეუძლებელი იქნება“, - აღნიშნავს ცინცაძე.

სოსო ცინცაძე ადგილობრივი თვითმმართველობების საქმიანობასაც აფასებს და ამბობს, რომ ხელისუფლების ქვედა რგოლებში არიან მედროვე ადამიანები, რომლებიც მხოლოდ პირად კეთილდღეობაზე ზრუნავენ და იმეორებენ ზუსტად იმას, რასაც ზედა ეშელონების წარმომადგენლები აკეთებენ. 

„ეს არის ლუსტრაცია სულ დაბალი რგოლიდან, თუ როგორ ხდება საკადრო სელექცია. "ქართული ოცნების" ყველაზე დაბალი დონის დეპუტატიც კი პატიოსანი არჩევნებით მის მეზობლებსაც არ აურჩევია. პარქტიკულად ყველა "ოცნების" საცერში გატარებული ადამიანია. მათ ბიოგრაფიაში მხოლოდ ის არის, რომ მიტინგზე გამოდიოდა, მკერდში მჯიღს იცემდა და ოპოზიციას ლანძღავდა. შესაბამისად, ასეთი ხალხისგან არც არაფერია გასაკვირი“, - აცხადებს ცინცაძე. 
ოპოზიცია ეჭვობს, რომ "ბიბლიოთეკების რეფორმა" მათ დახურვას გამოიწვევს (რეზონანსი) 

ავტ.: ნინო ქეთელაური

„რეზონანსის“ ცნობით, თბილისის საკრებულომ ბიბლიოთეკების გაერთიანების საკითხი დაამტკიცა. 

განსახორციელებელ რეფორმასთან დაკავშირებით ოპოზიციამ მერის მოადგილეს დეტალებზე შეკითხვებით მიმართა. უფრო კონკრეტულად, ოპოზიცია დაინტერესდა, მოხდებოდა თუ არა ბიბლიოთეკებისა და თანამშრომლების რაოდენობის შემცირება, ვინ განახორციელებს ბიბლიოთეკარების საგამოცდო ტესტირების პროცესს ან სად გაიმართება ის.

ამაზე სოფიო ხუნწარიამ განაცხადა, რომ თბილისის ათივე რაიონში ჩატარდება კვლევა, რათა გაარკვიონ მოსახლეობასთან, რა ტიპის ბიბლიოთეკები სჭირდება და რა სერვისები უნდა ფუნქციონირებდეს იქ.

აღნიშნულ რეფორმას ეწინააღმდეგება ფრაქცია "ნაციონალური მოძრაობა", რომლის წევრებმაც პეტიციაზე სახელწოდებით - "გადავარჩინოთ ბიბლიოთეკები!" ხელმოწერების შეგროვება უკვე დაიწყეს.

"ნაციონალური მოძრაობის" წევრების თქმით, თბილისის მერიის ახალი რეფორმა ისედაც სავალალო მდგომარეობაში მყოფ ბიბლიოთეკებს დაასამარებს.

რეფორმისადმი განსხვავებული ხედვა აქვს "რესპუბლიკური პარტიის" ერთ-ერთ ლიდერს, ეროვნული ბიბლიოთეკის ყოფილ დირექტორ ლევან ბერძენიშვილს. როგორც მან აღნიშნა, საკითხი დედაქალაქის მერს რომ დაეყენებინა, ეჭვის შეტანის საფუძველი იარსებებდა, მაგრამ ამ კონკრეტულ შემთხვევაში, საქმე ბიბლიოთეკების ტექნიკურ უზრუნველყოფას ეხება, რაც მხოლოდ ვითარების გამოსწორებას ემსახურება.

ცხინვალში მომიტინგეებმა ცხედრის გადმოცემის დაბლოკვა და "საზღვრის" საერთოდ ჩაკეტვა მოითხოვეს (რეზონანსი) 

ავტ.: ეკატერინე ბასილაია

სტატიაში ნათქვამია, რომ ცხინვალის რეჟიმი, არჩილ ტატუნაშვილის ცხედრის გადმოცემის გაჭიანურების პარალელურად, ახლა უკვე მოსახლეობის სახელით მიცვალებულით სპეკულირებასაც იწყებს. გუშინ ცხინვალის ცენტრში მიტინგი გაიმართა, სადაც ე.წ. ხელისუფლებას მოსთხოვეს, ცხედარი არ გადაეცეს ოჯახს, რადგან საქართველოს მხრიდან "ასეულობით ოსი მოქალაქეა გატაცებული და დახოცილი" და მათი ცხედრების ადგილსამყოფელიც კი უცნობია.

 ამ მიტინგზე ე.წ. პარლამენტის დეპუტატებიც გამოდოდნენ მოწოდებებით, რომ "საზღვარი" უნდა ჩაიკეტოს "ქართველი დივერსანტებისგან" თავდასაცავად. ასევე "დეპუტატები" დასავლეთს ადანაშაულებდნენ ორმაგ სტანდარტებში და ამბობდნენ, რომ როდესაც თბილისმა ერთი ამბავი ატეხა ერთი გარდაცვლილი ადამიანის გამო, დასავლეთში არანაირი რეაქცია არ ჩანს დახოცილი ოსების გამო.

სამხრეთ ოსეთის ადმინისტრაციის უფროს დიმიტრი სანაკოევის თქმით, დე ფაქტო ხელისუფლებამ სპეციალურად შეკრიბა ეს ახალგაზრდები.

"2008 წლის ომიდან 10 წელი გავიდა და ეს ახალგაზრდები მანამდე რატიმ არ შეიკრიბნენ და არ გამოხატეს პროტესტი?! ეს სპეციალურადაა, რომ მიზეზი ჰქონდეთ ე.წ. კგბ-ს, რომ ტატუნაშვილის ცხედრის გადმოცემა გააჭიანუროს," - ამბობს სანაკოევი.

"კავკასიოლოგ" ალეკო კვახაძის თქმით, ეს აქცია ცხინვალის რეჟიმის მიერ იყო ორგანიზებული, რადგან დე ფაქტო ხელისუფლებას თავიდანვე არ სურდა არჩილ ტატუნაშვილის ცხედრის გადმოცემა. მისი თქმით, ცხინვალში ცხედრით სპეკულაცია ძალიან ბევრისთვის მიუღებელია და ოსების არცთუ ისე მცირე ნაწილში ქართველების მიმართ დამოკიდებულება არ არის მტრული.

"ცენტრ-პოინტის" საქმეზე დაჭერილები შეიძლება, ამ თვეში გამოუშვან, დაზარალებულები კვლავ გაურკვევლობაში არიან (რეზონანსი) 

ავტ.: თიკო ოსმანოვა

გამოცემის ცნობით, სამშენებლო კომპანია "ცენტრ პოინტის" დამფუძნებლებსა და პროკურატურას შორის საპროცესო შეთანხმების გაფორმება ჯერ ვერ ხერხდება. საქმეს "ქ-კვადრატთან" დაწყებული მოლაპარაკებები აჭიანურებს, რომელსაც კომპანიის აქტივები ჯერ არ შეუძენია, თუმცა მოლაპარაკებების პროცესი გრძელდება. "ცენტ-პოინტის" საქმის ადვოკატ მარინა ცუცქირიძის თქმით, ყველაფერს აკეთებენ, რომ მაია რჩეულიშვილისა და რუსუდან კერვალიშვილის გათავისუფლება მარტის თვეში მოხერხდეს.

თავად დაზარალებულები კი, რომელთა რაოდენობა რამდენიმე ათასს შეადგენს, სრულ გაურკვევლობაში არიან. ამიტომ მყარი გარანტიების გარეშე საპროცესო შეთანხმების წინააღმდეგნი არიან.

ადვოკატი: ჩხუბში მონაწილე არასრულწლოვანმა სასამართლოზე ჩვენება შეცვალა (რეზონანსი) 

ავტ.: თიკო ოსმანოვა

ხორავას ქუჩაზე სკოლის მოსწავლეების მკვლელობის საქმეზე მორიგი სასამართლო პროცესი დღეს გაიმართება. სხდომები ინტენსიურად თითქმის დღეგამოშვებით მიმდინარეობს, თუმცა მთავარი კითხვები - რა მოხდა 1-ელ დეკემბერს მოსწავლეებს შორის და აფარებს თუ არა პროკურატურა დამნაშავეებს ხელს, კვლავ პასუხგაუცემელია. დაკავებული ორი მე-11-კლასელის ბედს საქალაქო სასამართლო, დაახლოებით, 2 თვეში გადაწყვეტს.

საქმის მორიგი მოსმენა სასამართლოში დღეს განახლდება, წინა სხდომაზე ჩხუბში მონაწილე ერთი პირი დაიკითხა, რომელმაც, გ.ჯ.-ის ადვოკატ ტარიელ კაკაბაძის თქმით, ჩვენება შეცვალა და პროცესზე დაცვის მხარის სასარგებლოდ ისაუბრა.

კიდევ ერთი დაკავებულის, გ.ბ.-ის ადვოკატი ინგა შარაშენიძე კი იმედოვნებს, რომ საქმეს ნათელს ექსპერტიზის პასუხები მოჰფენს. კაკაბაძისგან განსხვავებით, წინა სხდომაზე დაკითხულ მოწმის ჩვენებას მნიშვნელოვნად არ მიიჩნევს.

"ეს არ არის ნამდვილი ტურიზმი, საითაც ქვეყანა უნდა ისწრაფვოდეს" (რეზონანსი) 

ავტ.: ნათია ლომიძე

„რეზონანსის“ პროგნოზით, წელს ტურიზმიდან შემოსავალი 3 მილიარდ დოლარს გადააჭარბებს, ხოლო ქვეყანაში შემომსვლელთა რაოდენობამ შესაძლოა, 9 მილიონს მიაღწიოს. 

ანალიტიკოსები მიმდინარე წელს ტურისტების 20%-იან ზრდას ელოდებიან და შესაძლო მონაცემებსაც ასახელებენ. "გალტ ენდ თაგარტის" ექსპერტი ევა ბოჭორიშვილი ამბობს, რომ ამის საფუძველს უკვე ქმნის ის შედეგი, რომელიც წლის დასაწყისში ჩანს. მანვე ხაზი გაუსვა ჩინეთთან მოსალოდნელი უვიზო მიმოსვლის საკითხსაც.

ტურიზმის სფეროს სპეციალისტებს კი მიაჩნიათ, რომ დღეს საქართველოს ტურიზმი არ არის მზად, მიიღოს მაღალი დონის დამსვენებლები, რადგან ქვეყანას მათთვის საჭირო რესურსი არ გააჩნია. რაც შეეხება საერთო მონაცემებს, ქვეყანაში შემოსულთა მხოლოდ 1/3-ია რეალური ტურისტი, დანარჩენი უბრალო ვიზიტორები არიან, რომლებიც ფინანსურ ვითარებაზე გავლენას ვერ ახდენენ. ნიკა კვარაცხელიას მიაჩნია, რომ ქვეყანამ უნდა გაზარდოს მომსახურების ხარისხი და არა - ფასი.

„ტურისტი არის ის, ვინც ღამეს ათევს და გარკვეულ მომსახურებას ყიდულობს. ადამიანი, რომელიც 24 საათზე ნაკლები დროით რჩება ჩვენს ქვეყანაში, არის ვიზიტორი. შარშანდელი 7,5 მლნ-დან 2/3 სწორედ ვიზიტორი იყო.

აღსანიშნავია ინფრასტრუქტურის გაუმართაობაც. ქვეყანა რომ დღე-ღამეში 57 000 კაცზე მეტს ვერ დააძინებს, ის არ შეიძლება, იყოს მილიონობით ტურისტის მიმღები, ამის რესურსი დღეს ჩვენ არ გაგვაჩნია. 1988 წელს გვქონდა 152 000 საწოლი ადგილი და წლის განმავლობაში ვიღებდით 5 მლნ ტურისტს. ბოლო წლებში ამ ადგილების რაოდენობა მკვეთრად შემცირდა და როგორ ვიღებთ 7 მილიონ ტურისტს, გაურკვეველია“, - აცხადებს კვარაცხელია. 

ბანკების მიმართ საჩივრები ერთბაშად გაიზარდა  - ერთ წელიწადში 28%-იანი ზრდაა, რაც აქამდე არასდროს მომხდარა (რეზონანსი) 

ავტ.: ნათია ლომიძე

გამოცემის ცნობით, მომხმარებელთა მხრიდან კომერციული ბანკებისადმი პრეტენზიები იზრდება. 2017 წლის მონაცემებით, სულ 3 665 საჩივარი შევიდა, რაც წინა წლის იმავე პერიოდის მაჩვენებელს 28,2%-ით აღემატება. საბანკო სფეროს სპეციალისტების ნაწილი გაზრდილ მაჩვენებელს მომხმარებლის მხრიდან ფინანსური განათლების ამაღლებას უკავშირებს, ნაწილს კი მიაჩნია, რომ საჩივართა რაოდენობა ლარიზაციის პროგრამის შემდეგ გაიზარდა.

"მსესხებელთა საჩივრების რიცხვის მატება უნდა მივაწეროთ ლარიზაციის პროგრამას. ეს წმინდა ტექნიკური ხარვეზია და სხვა არაფერი. ხალხს დოლარში ჰქონდა გამოტანილი კრედიტი, შემდეგ გადაიტანეს ლარში და წარმოიშვა გარკვეული ტიპის პრობლემები გაცვლით კურსსა და პირობებთან დაკავშირებით. არა მგონია, რომ ერთ წელში ფინანსურ საკითხებში ისე ღრმად გათვითცნობიერებულიყვნენ მომხმარებლები, რომ საჩივრების რაოდენობა ასე ერთბაშად გაზრდილიყო", - განუცხადა "რეზონანსს" სანდრო თვალჭრელიძემ.

მწეველები საკუთარი უფლებების შელახვაზე ალაპარაკდნენ - "ეს კანონი დარჩება მხოლოდ ფურცელზე, მას არავინ შეასრულებს და ლოგიკურიც იქნება" (რეზონანსი) 

ავტ.: თეო გუდავაძე

საქართველოში პირველი მაისიდან თამბაქოსა და ელექტროსიგარეტის მოწევა იკრძალება დაწესებულებების, რესტორნებისა და კაფე-ბარების შენობებში, ასევე - ტრანსპორტში. კანონის დარღვევის შემთხვევაში დადგენილია ფულადი ჯარიმებიც, თუმცა „რეზონანსის“ რესპონდენტები გამოთქვამენ ეჭვს,  რომ შესაძლოა, კანონი ქაღალდზე დაწერილ უბრალო მითითებად დარჩეს, როგორც სხვა ბევრი მსგავსი რეგულაციის შემთხვევაში მოხდა.

ექიმთან კონსულტაციის ფასმა 100 ლარს მიაღწია! - ხალხი დაუბრუნდა ძველ მდგომარეობას, როცა მკურნალობას ვერ ახერხებდა (რეზონანსი) 

ავტ.: მარი ჩიტაია

სტატიაში ნათქვამია, რომ კლინიკებმა მომსახურება გააძვირეს. თავდაპირველად ფასი ლარის გაუფასურების საბაბით გაიზარდა, მერე ეს პროცესი ტენდენციად იქცა. თუ 2-3 წლის წინ ექიმის კონსულტაცია 30-40 ლარი ღირდა, ახლა ყველგან 70-80 ლარია, ზოგ შემთხვევაში, პაციენტის გადასახადი 100 ლარს აღწევს. საშუალო შეძლების მოქალაქეებისთვისაც კი ექიმთან ვიზიტი პრობლემად იქცა.

ანალიტიკოსების შეფასებით, სამედიცინო მომსახურების გაძვირება მასშტაბურ სახეს იღებს. ცალკე პრობლემაა ისიც, რომ ტარიფების ზრდა სამედიცინო პერსონალის შრომის ანაზღაურებაზე მინიმალურადაც არ აისახება და ექიმების (ასევე მედდის) ხელფასი არის ზუსტად იმდენივე, რამდენიც წლების წინ იყო.

სპეციალისტების ნაწილი ფიქრობს, რომ კლინიკების გაზრდილი ხარჯი ჯანდაცვის რეფორმაზე უარყოფითად აისახება. სამედიცინო სფეროს სპეციალისტი ვახტანგ მეგრელიშვილი არ გამორიცხავს, რომ ტარიფები კიდევ გაიზრდოს.

გამოცემა წერს, რომ სამედიცინო მომსახურების ფასის ზრდა მოსახლეობისთვის მტკივნეული და სასიცოცხლოდ მნიშნველოვანი საკითხია, ადამიანების უმეტესობა უსახსრობის გამო ექიმთან უკიდურესი აუცილებლობის დროს მიდის. ხშირ შემთხვევაში კი ეს ვიზიტი დაგვიანებულიცაა. 

ახალი თაობა
რომან გოცირიძე: „საპრეზიდენტო არჩევნებში ოპოზიცია თუ ერთ კანდიდატს წამოაყენებს, გამარჯვების შანსი აქვს“ / სააკაშვილის ხელისუფლების დროს იმდენი პატიმარი იყო, რამდენიც კრიმინალურ ვითარებას შეესაბამებოდა (ახალი თაობა)

ავტ. ნონა ცაბაძე

ინტერვიუ რომან გოცირიძესთან.

ქვეყნის საშინაო და საგარეო პოლიტიკის პრობლემებზე გამოცემას ესაუბრება ფრაქცია „ნაციონალური მოძრაობის“ თავმჯდომარე რომან გოცირიძე. მისი თქმით, ხელისუფლება ყველა სფეროში კრიზისის ზღვრამდეა მისული. ის იხსენებს საქართველოს საპარლამენტო დელეგაციის ბოლო ვიზიტს ბრიუსელში, ევროპარლამენტში და ამბობს, რომ საქართველოს მთავრობამ ევროპელი დეპუტატებისგან ვიზალიბერალიზაციის თემაზე სერიოზული გაფრთხილება და საყვედურები მიიღო. გოცირიძე ამბობს, რომ კრიმინოგენული ვითარება, რომელსაც თავის დროზე ბოლო მოუღო მიხეილ სააკაშვილმა, მოქმედი ხელისუფლების პირობებში კვლავ აყვავდა. მისივე თქმით, პატიმრების მცირე რაოდენობა სულაც არ მიუთითებს დემოკრატიის მაღალ ხარისხზე ქვეყანაში და „ნაცონალური მოძრაობის“ დროს მსჯავრდებულთა რაოდენობა კრიმინალური ვითარების პროპორციული იყო. 
რაც შეეხება მოსალოდნელ საპრეზიდენტო არჩევნებს, რესპონდენტი მიიჩნევს, რომ ხალხმა რეალურად დაინახა ამ ხელისუფლების ხელში პროგრესის აბსოლუტური შეუძლებლობა, ამიტომ, ოპოზიციას აქვს სერიოზული შანსი, არჩევნებში გამარჯვება მოიპოვოს. პოლიტიკოსი ოპოზიციური სპექტრის საერთო კანდიდატის გარშემო გაერთიანების მომხრეა და იმედს გამოთქვამს, რომ ამ იდეის გარშემო ყველა პოლიტკური პარტია გაერთიანდება. 

ბორჯომში ისევ დიდ ცემა-ტყეპას ელოდებიან / „ოცნებას“ საქართველოში ერთადერთი ოპოზიციური საკრებულოს დაშლა სურს“ (ახალი თაობა)
ავტ. შორენა მარსაგიშვილი

„ლეიბორისტული პარტიის“ წევრი გიორგი გიგუაშვილი ბორჯომის საკრებულოსა და მერიაში მიმდინარე მოვლენებზე საუბრისას აცხადებს, რომ „ქართული ოცნება“ ყველაფერს გააკეთებს, რათა საკუთარი ხელფასების გაზრდას მიაღწიოს. მისივე ინფორმაციით, მმართველი პარტიის წევრები ოპოზიციის წარმომადგენლებზე ზეწოლას ახდენენ და მათ გადაბირებას ცდილობენ, რომ არსებული პრობლემა 9 მარტს ჩანიშნულ სხდომამდე მოაგვარონ. 
გიუაშვილის თქმით, ბორჯომში მიმდინარე დაპირისპირების თემაზე დიპლომატიურ კორპუსთან გამართულ შეხვედრაზე ელჩებმა დასცინეს მერს, რომელიც ხელფასის მომატების მიზნით გაიფიცა.
რესპონდენტი დასძენს, რომ ბორჯომში არსებული პრობლემების ფონზე მერიის მაღალჩინოსნებს ანაზღაურების მომატების მორალური უფლება არ აქვთ. მისივე თქმით, ბრძოლა გაგრძელდება ბოლომდე, რათა მმართველი პარტიის წევრებმა მიზნის მიღწევა და ერთადერთი ოპოზიციური საკრებულოს დაშლა ვერ შეძლონ. 
პატრიარქი კირილი: „ტატუნაშვილის ცხედარი ოჯახს დღეს ან ხვალ დაუბრუნდება“ (ახალი თაობა)

ავტ. შორენა მარსაგიშვილი

სტატიაში საუბარია რუსეთის პატრიარქი კირილის მიერ საქართველოს პატრიარქი ილია მეორისთვის გაგზავნილ წერილზე, სადაც არჩილ ტატუნაშვილის ცხედრის ქართული მხარისთვის გადაცემაზეა საუბარი. აქვე ნათქვამია, რომ არჩილ ტატუნაშვილთან დაკავშირებით საქართველოს პარლამენტი რეზოლუციის მიღებას გეგმავს, თუმცა, პოლიტიკოსები ამ საკითხზე ერთიან პოზიციაზე ვერ თანხმდებიან. 
„პატრიოტთა ალიანსის“ ერთ-ერთი ლიდერი გიორგი ლომია ამბობს, რომ თუ რეზოლუცია პოზიტიურ შედეგს არ გამოიღებს, მის მიღებას აზრი არ აქვს. 
სხვა პოლიტიკური პარტიები კი რეზოლუციას მხარს უჭერენ, თუმცა, საერთო ენა ვერ გამონახეს. სტატიის ავტორი დასძენს, რომ სწორედ ამ მიზნით, პარლამენტის სპიკერი კოლეგებთან დახურულ კარს მიღმა კონსულტაციებს მართავს, რის შემდეგაც რეზოლუციას კომიტეტის ფორმატში უყრიან კენჭს და ბოლოს უახლოეს სესიაზე გაიტანენ. 

